9. Cronica da disgrazias

Malsognas e murias, onns da miserias, fiugs, auas grondas, lavinas ed ulteriurs schabetgs e disgrazias.

Nudau cronologicamein

1558 Muria gronda. Quei onn ei miert en Tujetsch 600 persunas. La glieud
survegneva biergnas da marscha che rumpevien anen enstagl ano e
tussegavien quell'uisa ils malsauns.

1566 Fetg bia neiv.

1568 200 persunas mortas dalla muria.

1584/1585 Muria gronda; 800 persunas seigien mortas.

1588 Negin graun en Tujetsch.

1617 Scart da fein la primavera.

1628 Gronda miseria e fomaz.

1635 Pestilenza da biergnas. Quella ha fatg murir en pign temps 70 persunas.

1637 La «Synopsis» raquenta che la pestilenza da biergnas hagi giu liug en
Tujetsch.

1637 Duront la pestilenza da 1637 ein 70 persunas mortas en Tujetsch en cuort
temps. Sin la supplica d'avat Augustin da Mustér ha il prefect dils paders
caputschins giu tarmess pader Amadeus de Mortara quei temps en Tujetsch e
guei per plirs meins. Il sulet pader caputschin che ha carteivel pastorau en
Tujetsch.

1596 Desax Andriu lus alla catscha sin gaglinas selvadias, vegnius ella lavina, bess
sur in grep giu e restaus morts.

1622 Onn da fom e miseria.

1667 18-01 ei Melchior dil Toni vegnius en in squatsch neiv e morts si Caspausa.

1667 06-09 ei Durschei Martin daus sur in precipezi ella Val Milar e rut la totona.

1670 25-08 ei de Salins Giachen vegnius per la veta, rumpend giuado crappa giud in
cuolm.

1691 18-05 ei Durschei Ludivic daus sil Cuolm da Vi sur in grep giu e staus morts.

1691 12-08 ei Margreta, dunna dil Giachen Gion Pieder, sedisgraziada, curdond in quader
dalla baselgla veglia da Sedrun sin ella.

1695 26-10 ei Jagmet Gion curdaus ella Val Strem sur in precipezi e morts.

1702 06-06 ils 6 da zercladur ei Nadeler Mathaeus ex Stiria schelaus e morts sil Pass
Alpsu.

1704 28-08 ils 28 d'uost han ins satrau a Sedrun in pigrer da Bergamo ch'era vegnius ella
lavina en Curnera.

1707 «hai jeu satrau a Sedrun in pigrer, ruclaus a Curnera e staus morts sillas rivas
dalla Curnera», scriva il sur plevon da Tujetsch el cudisch da morts.

1708 21-03 ils 21 da mars ein vegni ella lavina dadens Tschamut Peder Gion Gest e Oliva
Simon.

1712 29-09 ils 29 da settember ei Nurschei Catrina vegnida sut in lenn egl uaul e stada
smaccada e morta.

1719 10-01 ils 10 da schaner ei Catrina e Margreta de Vienna a Selva vegnidas ella lavina
ellas Vals da Selva.

1730 31-03 ils 31 da mars ei Curschellas Martin Rumlas vegnius ella lavina a

Vidauas/Tschamut e morts.

1731

14-07

ils 14 da fenadur ei Sievi Giusep daus sur in precipezi ella Val Strem ed ha
stuiu murir.

1734

17-07

ils 17 da fenadur ei Durschei Felici daus giud il tetg d'in clavau e staus morts.

1736

26-01

ils 26 da schaner ei Schrefer Giuliana da Tschamut vegnida ella lavina ella Val
sogn Martin, dado Selva.

1738

11-07

ils 11 da fenadur ei Casperin Maria Culastia, ina mattatscha da circa 14 onns,
dada ell'aua e vegnida anflada morta suenter dus dis.

1746

26-10

ils 26-10 ei Hendry Pieder Paul vegnius per la veta sut in lenn.

1749

06-02

ils 6 da fevrer, la sera allas diesch, suenter haver neviu e cuflau ina entira
iamna, sederschan las duas lavinas da Pulanera e Val Milar a val. La lavina
destruescha 23 casas, 33 truaschs, 39 nuegls, 5 mulins ed ina resgia. Ella
satiara 100 persunas e 327 animals; 43 carschi e 19 affons han anflau la mort.
(La lavina che ha pretendiu ils pli bia morts ell'Europa.)

1749

Il medem di sco sura ein plevon Giachen Biart cun aunc 5 persunas vegni ella
lavina dadens Zarcuns; el e treis cumpogns han ins cavau ora morts. Els fuvan
sin via per dar agid als disgraziai a Rueras.

1750

28-05

ils 28 da matg ei Caviezel Giachen morts tut anetgamein orasi la Val; ei fuva
la damaun da Sontgilcrest.

1755

29-10

ils 29 d'october ei Capieder Onna Margreta, dunna da Clau Riedi, returnond
dad Ursera, morta dil freid sil Cuolm d'Ursera.

1757

14-11

ils 14 da november ei Capaul Gion vegnius sturnius dad ina buora ch'el
ruclada giu digl uaul Niregl.

1764

32-06

ils 23 da zercladur ei Riedi Martin daus ell'aua e morts.

1768

29-08

ils 29 d'uost ei Riedi Casper daus sur in precipezi giu en Val Strem e restaus
morts sil plaz.

1769

19-06

ei il giuven Schmed Giachen Antoni, 28 onns vegls, vegnius sut in pégn en egl
uaul Cavorgia e staus morts.

1774

19-04

ils 19 d'avrel ein Doval Franciscus da Paris e la Crois Maria, dunna da
Samuelis Mercier da Berna, schelai "in Monte Crispaulta”.

1782

Ein treis umens mond per fein a pastg ella Val Gierm vegni ella lavina:

"Sur els ella neiv mava in uors che leva untgir els. Sut ils peis da quel ei la neiv
sbuada ed ha formau ina lavina che ha tratg igl uors ed ils umens giuaden ella
profunditad dalla val. In ei vegnius anflaus plinensi tut smaccaus. lls dus
auters giudem la val, mo tuts treis sturni." La veglia scartira che relata quei
fatg remarca cheutier: Ils umens ch'eran babs da bia affons han ins deplorau,
mo pigl uors ha negin bargiu.

1784

A Cavorgia ella caplutta da sogn Leci fuva pli baul igl usit da recitar suenter
rusari tschun paternos per ils tschun vischins da Cavorgia ch'ein vegni ils 23
da mars en ina lavina sil Vanatsch ella Val Gierm. Els havevan leu ina meidia
fein a pastg. La disgrazia ha tuccau str. Beer Sep Maria, Casperin Gion cun ses
dus fegls Gion Flurin e Sep Maria e de Pelly Gion Antoni. Quei bi usit ei
semantenius entochen entuorn 1930.

1785

15-10

ils 15 d'october ei igl entir vitg da Selva barschaus giu.

1786

18-06

ils 18 da zercladur, Sontgilcrest da Rueras, ei il capitani da mats, Alig Giachen
Antoni vegnius sittaus giu sper portabaselgia, entras malprecauziun dad in
auter; el veva 30 onns.

1787

04-06

ils 4 da zercladur ha la vischnaunca da Tujetsch giu fatg ina processiun a Trun
tier Nossadunna dalla glisch. Returnond a casa ei str. de Florin Giachen

Antoni sederschius e restaus morts oragiu sut il vitg Mumpé-Tujetsch.

1789

02-09

ils 2 da settember ei Gieriet Paul Andriu vegnius per la veta da far fein a pastg
ella Val Milar. Il liug senumna aunc oz la "Pala digl Andriu®.

1792

10-09

ei la giuvna da 27 onns, Venzin Maria Victoria, ruclada da rischlar fein a pastg
en Val Giuv.

1793

27-11

ils 27 da november ei Quinter Martin Caspar da Bugnei, fagend lavur cumina,
vegnius smaccaus dad in grep ch'ei ruclaus giu sin el.

1794

28-06

ils 28 da zercladur ein las duas soras Berther Onna Maria, dunna da Gion
Battesta de Pelly e la giuvna Berther Maria Culastia, returnond dad in
pelegrinadi a Nossadunnaun, mortas dalla stauncladad e ferdaglia ella Val
Strem (neu dil Pass dallas Cruschs).

1797

22-03

ils 22 da mars ei de Florin Glachen Antoni Fidel, in um maridau, vegnius sut
in lenn en e morts ella VVal Bugnei.

1797

10-06

ils 10 da zercladur ei Caviezel Mathias, in um maridau, vegnius sturnius dad
in crap orasi la Val Bugnei.

1797

18-11

ils 18 da november ei Berther Barclamiu, in um maridau, ius alla catscha e
vegnius anflaus morts sut greppa en.

1799

06-03

ils 6 da mars ein sur Condrau Giachen Antoni, caplon da Rueras, e Venzin
Gion Fidel da Rueras vegni pigliai dils Franzos, menai a Mira, nua ch'els ein
vegni mazzai da quels barbaricamein.

1799

06-03

Il medem di ein vegni sittai giu dils Franzos: il giuven Berther Giachen Martin
da Camischolas a Putnengia, stalter Venzin Giachen el vitg Bugnei, vulend
fugir ord casa, e Monn Gion Gieri en sia atgna casa, vulend sedefender.

1799

03-05

ils 3 da matg ein ils suandonts Tuatschins curdai ella battaglia da Rehanau
encunter ils Franzos:

Giossi Gion da Bugnei

Giossi Clau

Beer Vigeli Giusep, Sedrun

Schmidt Vigeli Giusep

Soliva Giachen Antoni

Schmidt Giachen Antoni e

Curschellas Martin, Cavorgia.

1799

18-06

Schnoz Andriu da Sumvitg morts en consequenza dils strapazs da purtar la
bagascha dils Franzos sul Cuolm d'Ursera.

1806

19-02

ils 19 da fevrer. Gest sur Selva, ella Val da Plaun, destruescha ina lavina ina
casa dubla.

1808

ils 12/13 da december destruescha ina lavina la gronda part dil vitg da Selva;
25 persunas ein vegnidas satradas ed han anflau la mort, 17 dels perencunter
ein vegni spindrai.

1808

Zu eben dieser Zeit [Dezember 1808] rif3 sich eine Lauine unter dem Berg
Quolm de Vi ob Salins im Tavetscherthal los und tberstiurzte in Valtgerva
(Valtgeva) 7 mit Futter angefullte Viehstélle, wo nie Lauinen zu begegnen
pflegten. Unweit dieser Gegend brachen zwey andere Schneelauinen los: die
einte rif3 in Sedrun, im Hauptorte Tavetsch's, ein Haus ein, und die andere
deckte einen Stall und eine Schmidte [Schmiede] zu. Auch diese Lauine war
unerhort.

1)Ms. PI Sp 8.

1809

Il schaner ein dus umens vegni satrai dalla lavina dador il vitg da Selva.

1810

Emprem da schaner. La lavina dils Tschenghels da Rusas e quella dalla Val
Ruinatsch destrueschan ina casa a Selva.

1811

25-04

ils 25 d'avrel, returnond Monn Maria Barla en da Must8r, eis ella dada sur in
piogn giu el Rein (perveseders han anflau ella I'auter di o I'Acla e tratg ella ord
l'aua).

1812

07-09

ils 7 da settember ei Giossi Giusep Antoni ruclaus da far fein a pastg silla
Plaunca Droz (Val Bugnei) e vulend alzar si eis el morts.

1816

24-09

ils 24 da settember ei Monn Vigell Liberat serendius da notg ord tegia dil
Cuolm da Vi e curdaus sur in precipezi giu el Drun da Bugnei e staus morts.

Riedi Balzer morts ella lavina dalla Bullatscha

In Schnoz morts cun aunc in auter um en ina lavina dadens Carmihut.

1817

Epidemia a Selva, bia morts.

1817

06-03

ils 6 da mars, la sera allas 8, ei la secunda gronda lavina da Rueras vegnida a
val. En quella han 28 persunas anflau la mort, 19 autras han ins pudiu
spindrar.

1817

28-03

ils 28 da mars han ins anflau Riedi Vigeli Giusep, returnaus dad Ursera,
schelaus sil Cuolm d'Ursera.

1817

Onn dalla fom e miseria

1821

12-09

ils 12 da settember ei de Florin Vigeli Giusep vegnius per la veta cun far fein a
pastg el Baun Tschinglatsch.

1822

11-07

Per il di da sogn Placi ei igl entir vitg da Camischolas barschaus giu. Duas
persunas ein daventadas las unfrendas dallas flommas: de Pally Onna Maria e
Rothmund Maria Liberata, ina mattatscha da 7 onns.

1829

23-08

ils 23 d'uost ei il nurser Beer Rest Valentin da Camischolas daus sur in
precipezi giu silla "Puzza", els Neidis, e staus morts.

Lavina en Tujetsch; maletg da Bleuler 1830

1833

06-03

ils 6 da mars ei Monn Gion Rest da 17 onns vegnius en in squatsch lavina ella
Val da Claus e restaus morts.

1834

22-06

ils 22 da zercladur ei il mattatsch da 15 onns, Riedi Rest Giusep daus en in
vadretg ellas Vals e vegnius anflaus morts suenter 4 dis buca dalunsch dil liug
dalla disgrazia.

1836

24-12

Nadal. La sera, circa allas quater, ein statalter Monn Giachen Antoni da
Zarcuns e Schmed Sep Lurenz da Rueras vegni ella lavina a Giuv, ferton ch'els
pervesevan. L'auter di ein els vegni cavai ora morts. Aunc quater auters
perveseders ein vegni quei di ella lavina, ein denton mitschai cun la veta.

"Ei vegn detg ch'en Tujetsch a Sogn Giachen hagi la lavina priu dus giuvens.
Ei fuss d'augurar che quella nova seconfirmass buca.” (Il Grischun
Romontsch 1837, nr. 45, dils 3-1) Probabei ils sura dus.

1843

23-05

ils 23 da matg ei Peder Giusep Martin da Rueras vegnius per la veta en in
squatsch lavina en la Val Giuv sut il Draus cun far nitschuns. El veva 53 onns.

1850

Destrucziun d'ina casa a Selva entras ina lavina.

1853

09-10

Quei medem onn ei probabel era Curschellas Balzer Antoni da Surrein
sedisgraziaus sper la punt da Cavorgia.

1853

30-11

Il november ei Giossi Sep Antoni da Surrein sedisgraziaus dadens Nacla,
selischnond dalla glatscha giu entochen en via encunter ina buora.

1854

22-06

Quei onn ei Schmed Tumaisch Giusep da Rueras, in buobet da siat onns, daus
en in vadretg enasi la Vallatscha (Val Milar) per vigelgia sogn Gions, ed el
morts e tratgs ora dadens ils praus da Milar.

1859

06-12

ei Venzin Vigeli da Selva, returnond da Segnas, daus per tiara vi amiez il vitg
da Sedrun ed en paucs muments staus morts.

1863

11-01

Val dil Plaun. Ina lavina destruescha dus clavaus a Selva.

1863

20-06

ils 20 da zercladur ha il buobet da 9 onns, Muggli Caspar da Rueras,
catschond duas vaccas sur la punt da Rueras vi, survegniu dad ina da quellas
in stausch ch'el ei daus ell'aua. Pér sut Sedrun giu eis ei reussiu da trer igl
affon miert ord il Rein.

1865

04-02

ils 4 da fevrer ei il giuven Venzin Flurin da Selva vegnius ella lavina visavi
Selva els Banaus, mond alla catscha sin cots selvadis.

1866

"La davosa fiera da Ligiaun ei ida buca mal, aschia era la fiera d'Altdorf dils 19
da november. In marcadont da Medel che ha frequentau quella, ha stuiu
schar ventscher sill'Alpsu duas vaccas ella lavina, duas ha el pudiu liberar, mo
stuiu schar ventscher ellas la notg sil cuolm. EIl sez e siu cumpogn da viadi ein
dalla lavina vegni fiers vi el lag, mo ein mitschai cun la tema e cun schar
anavos ella neiv caput e capetsch." (Gasetta Romontscha, nr. 49, 5-12-1866)

1868

october

Aua gronda. Donns da praus sut Rueras. Sbuaus a Sedrun. Donn da 8665. -
frs. (1- 4 d'october)

1869

In paster da Tujetsch ha anflau sur il lag da Tuma sper il Badus I'ossa d'in
carstgaun, carteivel d'in mistergner che veva avon entgins onns falliu la via
sur I'Alpsu.

1870

"Ella cufla dils davos dis d'october havess in Cavegn da Breil gleiti anflau la
mort sill'Alpsu. Venderdis vargau ha el bandunau Ursera pér allas duas
suentermiezdi. Vegnend sisum il lag, er'ei stgir ed el veseva buca pli ils
barricars sco fastitgs della via. Per buca rescar ded ira surengiu ella stgiraglia
seresolva el da restar grad eri. El batta in toc buna via e va cheu a spass en
tutta aura dallas sis della sera entochen las sis della damaun. Lura anfla el il
stradun e va in toc vinavon. Nunpudend rumper via po el susentar umens da
Tschamut, che vegnevan encunter ad el. Ella Rheinquelle a Tschamut pren el
sin sia aventura in bien solver e dorma lu 24 uras e sededesta viscals e da
bunaveglia."

GR 1870, nr. 44

1871

"Dacuort vegnan dus Inglés giu dal Badus el hotel Rheinquelle a Tschamut e
spetgan leu sin lur tierz cumpogn, che fuva restaus empau anavos sul lag da
Tuma si. Ei vegn notg ed igl Inglés selai aunc buca ver. Ses camerats plein
tema, ch'el hagi falliu la via, ni ch'ei seigi schabiau zatgei, tarmettan umens
cun latiarnas e proviant sil Cuolm per encurir el. L'entira notg traverseschan
guels plirs cuolms e Vals, greschan e schulan, mo anflan negin fastitg dil
sepiars. Allas treis arrivan els anavos a Tschamut e declaran, che sch'el
sesanfli aunc sil cuolm, seigi el buca pli en veta, tschelluisa havessien ei cun
dar sinzur stuiu anfla el. En mesa desperaziun van allura ils dus Inglés culs
dus umens sin nova tscherca, ferton ch'ei vegneva a Sedrun patertgau vid il
cavar fossa per il disgraziau. La nova expediziun ei buca stada s'avanzada ton
lunsch, ch'ella entaupa igl Inglés cartius morts. Quel di, ch'el vevi falliu la via
e nunsavend nua semanar el stgir, seigi el sefiers sin ina meidia fein a pastg e

durmiu stagn e bein tochen per la damaun vi. En triumf meinan ei el el hotel,
nua ch'el ha dustau siu appetit inglés cun in brav solver "alla savetscha" e
pagau generusamein ils umens, che vevan encuretg el. Ina tala aventura vala
bia marenghins els egls d'in Inglés."

1872

12-09

ils 12 da settember ei Cavegn Giachen Fidel Maria vegnius tuccaus dad "in
crap ruclont” en Val Giuv

cun cavar cristallas e vegnius bess en ina fessa d'in glatscher, nua ch'ins ha
anflau el schelaus e stagn morts.

1876

10-01

ils 10 da schaner ein statalter Schmed Stiafen, in bab de nov affons, ed il
giuven Peder Gion Fidel de 18 onns, omisdus da Tschamut, vegni ella lavina,
fagend via ellas Vals (da Curnera) per vegnir ora cun fein a pastg. Dus auters
giuvens, in da sedisch e I'auter da schotg, han ins aunc pudiu cavar ora vivs.
GR 1876, nr. 2

1880

09-10

Entuorn ils 9 d'october ei Deragisch Gion Antoni da Sedrun morts o Bigliel da
far si magliacs. En sia memoria pendeva ina crusch vid il clavau sper il
stradun a Bigliel-sura.

1888

14.02

ils 14 da fevrer, per mardis-tscheiver, ein ils dus giuvens frars, Peder
Barclamiu e Vigeli Giusep da Selva, mond per ina vaulta draussa, vegni ella
lavina gla beinmarvegl en Plaun Viradas, nua ch'els ein vegni bess sur in grep
giu el Rein. Barclamiu veva 15 onns e siu frar Vigeli Giusep 17 onns. In han ins
anflau pér la primavera en ina buola sut Selva. Els fuvan fegls da statalter
Peder Gion Antoni da Selva.

1888

"1l cavrer Curschellas Giachen Antoni de Surrein, in giuven de circa 17 onns,
ei sin ina plaunca semess giu per durmir, la capiala sut il tgau ed il fest enta
maun, mo ei buca levaus si pli. Vegnend las cauras la sera persulas a casa, han
ils vischins sminau ina sventira, ein spert i alla tscherca de lur cavrer, ed
anflau quel morts ella posiziun descretta. Cumpatg ch'ei era vegniu giu in
crap, che ha sturniu el." En sia memoria steva ina crusch vid il Sontget dils
mats dil maun dadora. GR 1888 nr. 25 (21-6).

1890

Jacomet Gion Antoni da Sedrun, in affon da dus onns, ei daus ell'aua sper il
fallun da Salins e vegnius tratg ora morts.

1892

04-02

ils 4 da fevrer ein ils dus giuvens frars Valier Giusep e Vigeli Giusep da
Camischolas vegni ella lavina en las Ruinas da Pardatsch cun ir per lenna e
restai morts.

1892

02

07-

gronda lavina a Caspausa - Milez - Rivas. Grond donn vid praus ed uaul.

1896

Il zercladur ei Gieriet Gion Antoni da Sedrun/Gonda, in buob da pressapauc 8
onns, daus en in vadretg sil Crest liung en Val Milar. Ins ha anflau el I'auter di
morts sur la Punt miez.

1896

Il fenadur ei il cavrer Lutz Sep Martin da Soliva/Medel ruclaus ella Val Strem,
el pastuir digl Albin, encunter Cuolm da Vi e morts en paucs dis per
consequenza dallas blessuras.

1896

Quei medem onn ei Monn Margreta da Rueras morta orasi Sur Giassa ina
dumengia da stad, mond a Sedrun a messa. Ina crusch steva leu en memoria.

1902

Il november ei Deflorin Onna Catrina da Tschamut dada ella aua ella Punt
nova cun in buordi draussa si dies e morta.

1903

Il settember ei Jacomet Francestg da Sedrun, in buob da siat onns, daus giud
la punt da Sedrun/Surrein; ins ha tratg ora el morts in tschancun oragiusut,
nua ch'el era sefermaus vid in cagliom.

1905

08-06

ils 8 da zercladur ei Berther Sigisbert da Rueras vegnius sut in cusch en cun
resgiar ora lenn egl uaul Cavorgia e restaus morts.

1906 Lavina caschuna gronds donns vid igl uaul Cavorgia.

1907 Barschament a Cavorgia. Baghetg da Jacomet Alois.

1907 Lavina a Milar. Donneglau baghetg da Venzin Giachen Antoni.

1909 Barschament a Gonda. Baghetg da ...

1915 Lavina dil Tgom caschuna gronds donns d'uaul.

1917 Gronds donns d'uaul a Plaun miez.

1922 08-12 ils 8 da december. Lavina dalla VVal Milar tochen cuort sur Rueras. Donns vid
baghetgs.

1926 19-07 ils 19 da fenadur ei il buobet Cavegn Ignazi da siat onns, fegl da Cavegn
Florentin da Sedrun, vulend traversar il stradun, vegnius sut in automobil
brasillan ed ei staus morts. Paucs onns avon era ina buobetta da Cavegn
Florentin vegnida sut ina pluna lenna e restada morta.

1927 28-07 ils 28 da fenadur ei in automobil ius surengiu el tierz caraun sur la tegia dils
viers, silla vart grischuna dall'Alpsu. Ei fuva treis dels: Cont Wilhelm da
Waldburg-Zeil da Rimpach, Wirttemberg, cun sia dunna e sia quinada. 1l
cont ei restaus morts, la quinada ei vegnida blessada, ferton che la dunna, che
menava igl auto, ei restada intacta. GR 1927, nr. 31

1931 07-07 ils 7 da fenadur ei il recrut Hunziker Gustav da Turitg sedisgraziaus en Val
Maighels duront in exercezi da sittar culla maschina da buis. EI ei vegnius
tuccaus d'ina balla amiez il cor e staus morts sil plaz.

1932 26-01 sedisgraziescha Locatelli Remigio mortalmein da transportar ina pegna cun
ina sliusa da corns. Vegnend da Gonda giu, vegn el buca da frenar e cupetga
encunter il sontget dils mats.

1936 06-08 Monn Gion Giachen ruclaus ella Val Milar e morts.

1942 15-10 Loretz Isidor, buob da 13 onns, sedisgraziaus a sontga Brida.

1943 02-07 Pally Ludivic sedisgraziaus egl uaul Surrein cun far giu lennails 2 da fenadur.

1944 11-02 Lavina destruescha baghetgs e caschuna gronds donns a Selva.

1944 18-02 Lavina da Mulinatsch

1944 Il paster Cavegn Placi da 10 onns ei daus ell'aua ella Val Strem.

1945 27-10 Loretz Franz sedisgraziaus da transportar draussa cun ina suga a Tschamut.

1947 22-12 ils 22 da december. Lavina giud il Calmut caschuna gronds donns vid pastira
e praus.

1949 11-06 ils 11 da zercladur barschament a Selva. Gl'entir vitg daventa ina unfrenda
dallas flommas cun excepziun da duas casas orasisum. Foto

1950 14-08 Tgom: scolast Beer Giusep, 23 onns, morts en consequenza d'ina attacca dil
cor duront ina spassegiada.

1950 06-12 Monn Ludivic sedisgraziaus da pinar lenna vigl uaul Cavorgia.

1951 20-01 Onn dalla neiv gronda. Lavinas a Selva. Scolast Giossi Gion Giusep piarda la

veta en quella dils 20 da schaner.
Ina lavina a Tschamut destruescha la sala dil hotel Rheinquelle e la casa
d'inschignier Bernasconi.

Selva igl onn 1QSi

1951 16-09 Hausherr Hedwig sedisgraziada ella Val Strem.

1952 24-06 Schmed Baseli sedisgraziaus ad Andermatt.

1953 15-07 ils 15 da fenadur sedisgraziescha Caduff Ludivic mortalmein en ina gallaria sil
Schneehuhnerstock.

1958 01-01 Cavegn Regula, buoba da siat onns, sedisgraziada culla scarsola dalla via giu
per baselgia.

1958 15-07 Caduff Leci Antoni tuccaus mortalmein dil cametg si Cuolm Val.

1958 21-08 ils 21 d'uost Giger Stiafen daus ell'aua ella VVal Curnera.

1959-1968 Duront las lavurs vid ils mirs artificials da fermada a
Nalps e Curnera sedisgrazieschan 22 persunas.

1959 17-09 barschament el magazin dalla firma Murer a Mira/Sedrun. Decrusch Josef
vegn per la veta ellas flommas.

1959 03-10 Albin Giusep Antoni sedisgraziaus cun auto dadens Tschamut.

1959 10-10 disgrazia mortala duront in cuors militar (Gruter Edwin).

1959 16-12 Deragisch Vigeli sedisgraziaus a Basilea.

1959 17-12 ils 17 da december ei Cavegn Vigeli sedisgraziaus cul trax giul Drun/Sedrun.

1960/61 Nundumbreivels squatschs neiv sin la via Alpsu denter
Tschamut e Selva.

1961 15-04 accident cun auto dador Selva, Venzin Ignazi sedisgraziescha.

1962 11-02 Cavegn Pius, 9 onns, daus ell'aua e negaus giul Drun/ Sedrun.

1962 Aviun cupetga encunter il Pez Tgietschen/Val Strem, 6 morts.

1965 04-11 ruclaus dil Pez Cavradi, Grassi Renato, Italia.

1967 21-03 ils 21 da mars accident sil Pass Alpsu. Lavina destruescha pliras baraccas, 5
morts.

1969 14-09 mazzament a Sedrun, 2 morts; denter quels Deragisch Anton da Sedrun.

1969 11-10 attacca dil cor duront I'ascensiun alla tegia da Maighels, Cadonau Casper,
Flem.

1969 29-10 ils 29 d'october barschament digl uaul Caschle.

1970 25-07 accident sin via dil Pass Alpsu. Morts Simon Edmun da 35 onns.

1970 20-02 morts en consequenza d'in accident sin via. Vegnius tuccaus d'in auto a
Rueras, miera Monn Gion Antoni, 76 onns.

1972 02-03 ils 2 da mars vegn Cavegn Antleni, Sedrun, ella lavina a Milez, Plaunca biala.

1973 08-10 accident mortal sin via a Bugnei, in miert

1975 18-04 Cathomas Giachen, contact cul conduct electric dalla VFA sill'Alpsu, morts.

1975 Neiv gronda. Pliras lavinas ils 5/6 e dils 6/7 d'avrel: Lavina dalla Val
Vallatscha destruescha lingia electrica da tensiun aulta, lavina da Liez
donnegescha in baghetg a Giuv; lavina dalla Val Ruinatsch destruescha plirs
baghetgs a Selva. Duront gl'unviern vegnan 20 baghetgs d'economia destrui
totalmein entras lavinas, plinavon destrueschan lavinas pressapauc 5 ha uaul.

1977 17-07 Hagen Willi, BRD, ruclaus si Siat Fontaunas, morts.

1977 31-07 aua gronda a Rueras, Val Milar, I'aua destruescha punt dil vitg da Rueras, per
part la resgia entadem il vitg ed inundescha I'entira insla giusut Rueras.

1977 17-09 Remund Ulrich sedisgraziaus mortalmein cun auto a Sontga Brida.

1977 18-09 Giossi Alexi sedisgraziaus cun cavar cristallas en Val Giuv.

1978 23-08 Valier Stiafen sedisgraziaus en Val Giuv cun ir per cristallas.

1978 01-03 Cavegn Serafin sedisgraziaus cun ir cun skis a Scharinas/Cuolm Val.

1979 01-01 lavina Alp Tschamut/Tgatlems, 4 morts.

1980 22-02 Gut Daniel, 16 onns, rocla cun skis sil trasse dalla viafier, vegn tschaffaus dil
tren e miera, sur Rueras.

1980 14-07 buoba tschechoslovaca da 12 onns seleischna sin ina penda da neiv silla
spunda occidentala dil Péz Cavradi e rocla 150 meters a val e resta morta.

1981 14-04 Schaad Ursula, tier la descensiun cun skis dil Péz Tgietschen, ruclada 100
meters sur in grep giu e stada morta.

1981 08-09 attacca dil cor, in um hollandes da 61 onns, a Dieni.

1982 07-10 Bissig Johann, ruclaus sut Tschamut sur in grep giu, sefatgs mal e stuiu
murir.

1983 29/30-06 |Monn Florentin sedisgraziaus da cavar cristallas en Val Strem/Cuolm da Vi.

1983 14-09 in Polac sedisgraziaus a Sumsassi, seruclaus sur la via giu, carteivel pigliau
mal.

1983 15-02 ils 15 da fevrer. Attacca dil cor duront ina spassegiada sur Rueras. Morts von
Scarpatetti H. Jorg da 47 onns.

1984 14-07 Gerber Otto sedisgraziescha d'ir per crappa.

1985 19-08 attacca dil cor duront ina spassegiada en Val Giuv, Schwarz R. da 65 onns.

1986 26-04 aviun militar cupetga encunter la costa dil Pez Nurschalas. 1l pilot Bischof J.J.
piarda la veta.

1986 29-05 disgrazia mortala el tunnel dalla VFA sil Pass Alpsu. Entras contact cul
conduct electric piarda Brauer Volker la veta.

1987 24-03 Accident mortal a Milez. In skiunz da 30 onns cupetga sur Milez cun ina petga
e vegn blessaus mortalmein.

1987 27-06 Enten traversar ina teissa spunda cuvretga cun neiv al Pez Cavradi
sedisgraziescha in um tudestg mortalmein.

1988 17-10 Accident mortal sil Calmut. In luvrer da 45 onns croda d'in mast dalla
sutgera.

1990 27/28-02 |Orcan Vivian destruescha ina gronda part d'uaul; oravontut igl Uaul Bugnei.

1991 08-11 Enguladetsch en baselgia. Las statuas digl altar dalla s.Fossa en baselgia da
s.Vigeli vegnan enguladas. La primavera 1992 vegn ina statua, quella da
Nossadunna, anflada ad Andermatt.

1993 10-01 Accident mortal cun auto. In um da 49 onns dil Cantun Turitg vegn giud via

dador Bugnei/Caschatschas; la mort anfla el entras la scheltira.

1993

16-09

Enten cavar crappa ella Val Curnera, Cavradi, sedisgraziescha in um tudestg
da 57 onns mortalmein.

1996

12-07

Ina dunna da 41 onn dil Cantun Berna sedisgraziescha cul paracurdada sil
Cuolm da Vi.

1997

25-07

In aviun dil tip Cessna 210 croda egl Uaul Cavorgia; pilot e treis passagiers
anflan la mort.

2000

08-06

Accident mortal al plazzal da lavur NEAT; um da 33 onns dalla Tiaratudestga

2001

13-03

Accident mortal al plazzal dalla NEAT; um da 23 onns dalla Africa dil sid

2001

05-07

La buoba da diesch onns, Fabienne Berther da Rueras sedisgraziescha
mortalmein a S.Brida.

2003

06-02

Exact sil di che la lavina gronda da Rueras ei vegnida igl onn 1749 ei la
Pulanera puspei s'annunziada. La notg ei la lavina rutta ora sin igl entir
intschess da Culmatsch. A Malamusa Sut ha ella derschiu dus baghetgs. A
Rueras priu ina massa lenna e rasau ora dils plauns giu. El vitg ha ella
donnegiau nuot denton per seretenida enta Suloms. - Entuorn miezdi ei la
lavina dalla Vallatscha tochen Val Vadretg rutta ora e rut la ligia da forza
electrica giu Mila. Omisduas lavinas han caschunau gronds donns da natira.

Cumpariu el cudisch"Tujetsch"1987; elavurau ed actualisau da Tarcisi Hendry

